
7.1.  memastikan perancangan pembangunan hartanah dilaksanakan dengan teratur 
dan sistematik dengan mengambil kira struktur keluasan tanah serta pelan Kebenaran 
Merancang agar pelaksanaan projek pembangunan dibuat mengikut tempoh masa yang 
dirancang;   
 
7.2. memantau dan menyelia projek pembangunan fizikal taman perindustrian 
dengan lebih berkesan dalam mesyuarat pemantauan projek atau mesyuarat                         
di peringkat Lembaga Pengarah;  
 
7.3.  mewujudkan pelan strategik sasaran jualan yang lebih komprehensif dan 
praktikal bagi pertumbuhan ekonomi negeri dalam sektor pembuatan serta peningkatan 
pendapatan oleh agensi pelaksana;  
 
7.4. membuat pertimbangan sewajarnya bagi projek usaha sama dengan syarikat 
luar agar dapat menjamin kepentingan agensi dan Kerajaan dipelihara;  
 
7.5. mengadakan hubungan strategik antara pelabur-pelabur yang berpotensi dalam 
sektor perindustrian bagi mengembangkan lagi sektor ekonomi Negeri Johor khususnya 
dan Malaysia amnya;  
 
7.6. mengemukakan rayuan bersama justifikasi kepada pihak Kerajaan negeri untuk 
mendapatkan pengecualian penglibatan Bumiputera dalam pembangunan industri; dan  
 
7.7.  menyegerakan permohonan-permohonan pindah milik tanah Kerajaan negeri 
kepada pembeli atau pembekal utiliti setelah hartanah dijual/dibangunkan. 

1. Secara keseluruhan, pengauditan yang dijalankan mendapati masih wujud 
kelemahan dalam pelaksanaan program/projek/aktiviti jabatan/agensi Kerajaan negeri. 
Kelemahan ini menyebabkan objektif pelaksanaan program/projek/aktiviti tidak dapat 
dicapai sepenuhnya dan kurang memberi impak kepada kumpulan sasaran. Namun 
begitu, pihak jabatan/agensi Kerajaan negeri yang terlibat telah mengambil tindakan 
terhadap sebahagian daripada teguran Audit yang dibangkitkan dalam LKAN Tahun 2021 
Siri 1 ini. Sebagai rumusan, tiga cadangan utama telah dikemukakan untuk mengatasi 
kelemahan yang dibangkitkan:   

 
a. Aspek pemantauan dan penyeliaan masih perlu dipertingkat dan dilakukan secara 

berterusan terhadap kerja yang dilaksanakan oleh kakitangan pelaksana, kontraktor 
dan vendor. Manakala bagi aktiviti operasi yang tertakluk kepada peruntukan undang-
undang, aspek penguatkuasaan perlu diberi penekanan untuk meningkatkan tahap 
pematuhan. 
 

b. Jabatan/agensi Kerajaan negeri yang terlibat bukan sahaja perlu mengambil tindakan 
selepas mendapat teguran daripada pihak Audit, malah perlu bertindak dengan cepat 
sebaik sahaja masalah atau kelemahan itu dikenal pasti. Ketua Jabatan juga perlu 
mengatur supaya pemeriksaan secara menyeluruh dijalankan untuk menentukan 
sama ada kelemahan yang sama berlaku dalam aktiviti lain yang tidak diaudit dan 
seterusnya mengambil tindakan pembetulan yang sewajarnya. 

 
c. Aspek latihan juga perlu diberi perhatian kepada setiap peringkat pegawai/ 

kakitangan bagi meningkatkan lagi kompetensi mereka dalam pengurusan dan 
pelaksanaan program/projek/aktiviti serta pengurusan syarikat Kerajaan negeri. 

 
2. Di samping memenuhi kehendak perundangan, saya berharap laporan ini dapat 
dijadikan asas untuk memperbaiki segala kelemahan, memantapkan lagi usaha 
penambahbaikan serta meningkatkan akauntabiliti dan integriti sektor awam                         
di negara ini. Laporan ini juga penting dalam usaha Kerajaan untuk meningkatkan 
produktiviti, kreativiti dan inovasi dalam perkhidmatan awam serta mewujudkan budaya 
kerja yang cepat, tepat dan berintegriti. 
 
 
Ketua Audit Negara 
Malaysia  
 
Putrajaya 
14 Julai 2022 

